
shatadUShaNIstha HayagrIvastotram

ಶತದೂಷಣೀಸ್ಥಹಯಗ್ರೀವಸ್ತೋತ್ರಂ

ಶ್ರೀಲಕ್ಷ್ಮೀಹಯವದನಪರಬ್ರಹ್ಮಣೇ ನಮಃ .
ಶ್ರೀಮಾನ್ ವೇಂಕಟನಾಥಾರ್ಯಃ ಕವಿತಾರ್ಕಿಕಕೇಸರೀ .

ವೇದಾಂತಾಚಾರ್ಯವರ್ಯೋ ಮೇ ಸನ್ನಿಧತ್ತಾಂ ಸದಾ ಹೃದಿ ..

ಸಮಾಹಾರಸ್ಸಾಮ್ನಾಂ ಪ್ರತಿಪದಮೃಚಾಂ ಧಾಮಯಜುಷಾ
ಲಯಃ ಪ್ರತ್ಯೂಹಾನಾಂ ಲಹರಿವಿತತಿರ್ಬೋಧಜಲಧೇಃ .
ಕಥಾದರ್ಪಕ್ಷುಭ್ಯತ್ಕಲಿಕಥಕಕೋಲಾಹಲಭವಂ
ಹರತ್ವಂತರ್ಧ್ವಾಂತಂ ಹಯವದನಹೇಷಾಹಲಹಲಃ .. 1..
ಹಯಗ್ರೀವಸುಧಾಸಿಂಧುಹರ್ಷಹೇಷಾರವೋರ್ಮಯಃ.
ಜಯಂತಿ ವಾದವೇಲಾಂತಕ್ಷಿಪ್ತಬಾಹ್ಯಕುದೃಷ್ಟಯಃ .. 2..
ಸಂಪ್ರಜ್ಞಾತಸ್ಥಿತಿಮಧಿಗತೇ ನಿರ್ವಿಕಲ್ಪೇ ಸಮಾಧೌ
ಶಾಂತಾವದ್ಯಂ ಸ್ತಿಮಿತಬಹುಲಾನಂದಸಂದಾಹಮಂತಃ .
ಯತ್ತದ್ಬ್ರಹ್ಮ ಸ್ಫುರತಿ ಯಮಿನಾಂ ಪೂರ್ಣಷಾಡ್ಗುಣ್ಯರೂಪಂ
ಸಾ ಮೇ ನಿತ್ಯಂ ಹೃದಿ ಹಯಮುಖೀ ದೇವತಾ ಸನ್ನಿಧತ್ತಾಂ .. 3..

ಯದಾತ್ಮಾನೋ ವೇದಾ ಯದನುಗುಣವರ್ಣಾಕೃತಿಜುಷಃ
ಪ್ರಮಾಣಂಯತ್ರೈತೇ ನಿಯತಮಪರಿಚ್ಛೇಧ್ಯವಿಭವೇ .

ಯಏಷಾಮಾಹರ್ತಾ ದನುಜಮಥನೋ ವಾಜಿವದನಃ
ಸ ಮೇ ದೇವಃ ಶ್ರೀಮಾನ್ ವಿದಲಯತು ಸಮ್ಮೋಹಮಖಿಲಂ .. 4..

ಅಬಾಧಾದಧ್ಯಕ್ಷಪ್ರಭೃತಿ ಮಿತಿವರ್ಗೇಷ್ವವಧೃತಂ
ಶರೀರಂ ಯಸ್ಯೇದಂ ಜಗದಖಿಲಮಂತರ್ಯಮಯಿತುಃ .
ಸ ಮೇ ತರ್ಕೈರೇತೈರ್ನಿಜವಿಭವಲುಂಟಾಕಮಥನೈಃ
ಪ್ರಸೀದತ್ವಾಸೀದನ್ನಿಗಮಶತಸೀಮಾ ಹಯಮುಖಃ .. 5..
ಅಜ್ಞಾನಸಂತಮಸಮಾಶ್ರಯಣೋನ್ಮುಖಾನಾಂ
ಸಂವಿತ್ಪ್ರದೀಪಮಹಸಾ ಸಹಸಾ ನಿರುಂಧನ್ .

ವಿದ್ಯಾಸ್ವಯಂವರಪತಿರ್ವ್ಯಪಹಂತ್ವವಿದ್ಯಾಂ
ಸರ್ವಾನುಭೂಃ ಸ ಭಗವಾನ್ ಪುರುಷೋತ್ತಮೋ ನಃ .. 6..
ವಿದಿತಮನುವದಂತೋ ವಿಶ್ವಮೇತದ್ಯಥಾವತ್

ವಿದಧತಿ ನಿಗಮಾಂತಾಃ ಕೇವಲಂಯನ್ಮಯತ್ವಂ .

ಅವಿದಿತಬಹುಭೂಮಾ ನಿತ್ಯಮಂತರ್ವಿಧತ್ತಾಂ
ಹಯವರವದನೋಸೌ ಸನ್ನಿಧಿಃ ಸನ್ನಿಧಿಂ ನಃ .. 7..
ಹಯಮುಖಮುಖೈಸ್ತತ್ತದ್ರೂಪೈರಕರ್ಮವಿನಿರ್ಮಿತೈ-
ರುಪದಿಶತಿಯಸ್ತಥ್ಯಂ ಪಥ್ಯಂ ಸತಾಮವಸೀದತಾಂ .

ಜನನಪದವೀಯಾತಾಯಾತಶ್ರಮಾಪಹರಾಂ ಧಿಯಂ
ಜನಯತು ಸ ಮೇ ದೇವಃ ಶ್ರೀಮಾನ್ ಧನಂಜಯಸಾರಥಿಃ .. 8..
ನಮಸ್ತ್ರೇಧಾ ವಿಭಕ್ತಾನಾಮಾತ್ಮನಾಮಂತರಾತ್ಮನೇ .

ಬ್ರಹ್ಮಣೇ ಹಯವಕ್ತ್ರಾಯ ಬಂಧಮೋಕ್ಷೈಕಹೇತವೇ .. 9..

ಯಏಕೋ ದುರ್ಲಂಘ್ಯತ್ರಿಗುಣನಿಜಮಯಾನಿಗಲಿತೈ-
ರ್ವಿಚಿತ್ರೈಃ ಕ್ಷೇತ್ರಜ್ಞೈರ್ವಿಹರತಿ ಸರೋಜಾಸಹಚರಃ .
ಜಗತ್ಸರ್ಗಕ್ಷೇಮಕ್ಷಪಣಪರಿಕರ್ಮೀಣಮಹಿಮಾ
ದಯಾಲುರ್ದೇವೋಸೌ ತುರಗವದನಸ್ತಾರಯತು ನಃ .. 10..
ಅನನ್ಯಾನಾಂ ಪುಂಸಾಮನವಧಿಕಭಕ್ತಿಸ್ಥಿತಿಜುಷಾ-
ಮವಿದ್ಯಾಧ್ವಂಸೋ ಯಂಚರಣವರಿವಸ್ಯಾಪರಿಣತೇಃ .
ತದೇಕಂ ಸತ್ಸಂವಿತ್ಸುಖಮವಘಿದೂರಿಕೃತಗುಣಂ
ಹತಾಶೇಷಾವದ್ಯಂ ಹಯವದನಮೀಡೀಮಹಿಮಹಃ .. 11..
ಹತಾಶೇಷಕ್ಲೇಶಾ ನಿರವಧಿ ಮಹಾನಂದಧನಿನೋ
ವಯಂ ಭೂಯಾಸ್ಮೇತಿ ಸ್ಥಿರಮನಘವರ್ಮನ್ಯಧಿಕೃತಾಃ .
ಅನಾಘ್ರಾತದ್ವಂದ್ವಾ ಹಯಮುಖಪದದ್ವಂದ್ವರುಚಯಃ
ಸ್ವದಂತಾಂ ಮೇ ಸಂತಃ ಶ್ರುತಿಜಲಧಿಮುಷ್ಟಿಂಧಯಧಿಯಃ .. 12..
ಕವಿತಾರ್ಕಿಕಸಿಂಹಾಯ ಕಲ್ಯಾಣಗುಣಶಾಲಿನೇ .

ಶ್ರೀಮತೇ ವೇಂಕಟೇಶಾಯ ವೇದಾಂತಗುರವೇ ನಮಃ ..
ಇತಿ ಶ್ರೀಶತದೂಷಣೀಸ್ಥಹಯಗ್ರೀವಸ್ತೋತ್ರಂ ಸಂಪೂರ್ಣಂ .

